
Questo tempo pe o povëo pappagallo,

O l'é stæto ûn continuo gödimento,

Unn-a sola carezza, ûn lungo sciallo,

Unn-a festa d'ogni ôa, d'ogni momento,

In capitolo, in cöro, in cella, in letto,

Dappertûtto gh'ëa e schitte do Loretto.

E cöse intanto ëan zà ridûte a-o punto

Che se fava meno atti de pietæ,

O contegno o n'ëa ciû coscì compunto,

E-e orazioin dïte in sprescia, arrûbattæ,

Gh'ëa ûn rilascio totale, e addio vexin,

Se a cösa a continûava anc'ûn pittin.

Perch'oltre tûtto questo, gh'ëa e gioxïe

Che finivan ben spesso in te rattèlle,

Parolle inveninæ, muri, raoxïe,

Quarche votta manezzo de sciarbèlle,

E scinn-a (ho suggezion de dî a veitæ)

Gh'ëa de belle che s'ëan zà sgranfignæ.

Ma a Maddre che a l'ëa raoza, imbozzonâ

Pe-a so man indoentïa da quello sguaro,

Veddendo sto bordello, a s[']è sciätâ,

E decisa de mettighe riparo,

A l'ha fæto revive o so decretto

Pe mette a-o passo e Moneghe e o Loretto!

